
Sarajevo, 28.07.2017. 
SAOPĆENJE ZA JAVNOST

Sud Bosne i Hercegovine odbio tužbu MTEL a.d. Banjaluka 
protiv Rješenja Agencije za zaštitu ličnih podataka u BiH

Sud Bosne i Hercegovine proglasio je neosnovanom tužbu MTEL-a a.d. Banjaluka kojom je traženo da se poništi Rješenje Agencije za zaštitu ličnih podataka u BiH, zaključivši da je Rješenje Agencije pravilno i zakonito.

Agencija je u provedenom postupku utvrdila da MTEL a.d. Banjaluka vrši obradu ličnih podataka podnosioca prigovora kojem je pretplatnički status okončan, između ostalog i o dugovanju za 2002. i 2003. godinu. Osnova za obradu ličnih podataka podnosioca prigovora, kao dužnika, MTEL a.d. Banjaluka zasnivao je na Zakonu o obligacionim odnosima i Zakonu o računovodstvu. 
Agencija je navedenim Rješenjem usvojila prigovor nosiocu podataka i MTEL-u a.d. Banjaluka naložila da izvrši brisanje ličnih podataka podnosioca prigovora. Ocijenjeno je da je takva obrada suprotna odredbama Zakona o zaštiti ličnih podataka koji propisuje da se lični podaci obrađuju samo u vremenskom periodu koji je neophodan za ispunjenje svrhe u koju su podaci prikupljeni, te čuvanje ličnih podataka u obliku koji dozvoljava da se lice identifikuje, ne duže nego što je to potrebno za svrhu u koju se podaci prikupljaju ili dalje obrađuju.

Sud je u Presudi zauzeo sljedeće stavove:

„S obzirom na nespornu činjenicu da je tužilac, kao kontrolor obrade ličnih podataka, lične podatke imenovanog prikupio u svrhu zaključenja ugovora o priključenju na mrežu GSM MS1 dana 19.01.2001., koji je raskinut 2003. godine, te da je od tog momenta prošlo više od 10 godina, Vijeće nalazi pravilnim zaključak Agencije da je protekao vremenski period neophodan za ispunjenje svrhe u koju su podaci prikupljeni, te da dalje pohranjivanje i čuvanje podataka o identitetu lica u elektronskoj bazi podataka predstavlja postupanje suprotno naprijed navedenim zakonskim propisima“

„Tvrdnje tužioca da je naloženom mjerom brisanja navedenih ličnih podataka onemogućen da ostvari svoje potraživanje nisu tačne, iz prostog razloga što je tužilac prije donošenja osporenog akta i nalaganja upravne mjere brisanja ličnih podataka iz pretplatničke baze, mogao podnijeti tužbu nadležnom sudu radi namirenja svog potraživanja“.

